
MINUTI

Il-Minuti tal-Laqgħa Nru. 4 li saret fil-21 ta’ Jannar, 2009  ġew konfermati. 

THE CHAIRMAN (Onor. Charles Mangion):  Rigward korrispondenza qed niġi nfurmat li s’issa rċevejna risposti minn ħames ministeri għal dak li jirrigwarda l-feedback fuq ir-Rapport tal-Awditur Ġenerali għas-sena 2007.  Nistennew li jidħlu aktar risposti in due course.

Niġu issa għall-aġenda li għandna llum u nibda billi nistieden fuq il-mejda magħna lill-Awditur Ġenerali flimkien mal-uffiċjali tiegħu.
Is-Sur Anthony Mifsud u s-Sur William Peplow ħadu posthom madwar il-Mejda

THE CHAIRMAN:  Nistieden ukoll lill-uffiċjali responsabbli mill-Ministeru konċernat.
Is-Sur Frans Borg, Segretarju Permanenti, Ms. Micheline Sciberras, Director General Services; is-Sur Paul Attard, Director School Resources, u s-Sur Leonard Sacco, Director Corporate Services kollha fil-Ministeru tal-Edukazzjoni, Żgħażagħ u Sport ukoll ħadu posthom madwar il-Mejda.

RAPPORT ANNWALI TA’ L-AWDITUR ĠENERALI GĦAS-SENA 2007

MINISTRY OF EDUCATION, YOUTH AND EMPLOYMENT

THE CHAIRMAN:  Nistieden lill-Onor. Bartolo sabiex jibda bil-mistoqsijiet tiegħu.

ONOR. EVARIST BARTOLO:   Ħalli nibda l-ewwel fuq is-sezzjoni tat-trasport għall-iskejjel mainstream biex imbagħad ngħaddi għal dak għall-iskejjel speċjali.   F'Diċembru tas-sena 2002 l-Uffiċċju Nazzjonali tal-Verifika kien ħareġ rapport jismu "School Transport System", fejn kien għamel monitoring tas-servizz tat-trasport skolastiku bejn Ottubru 2001 u Mejju 2002, kważi sena skolastika sħiħa.  Jien erġajt qrajt dan ir-rapport f’dawn l-aħħar jiem u rajt x'kienet l-analisi, x'kienu n-nuqqasijiet u x'kienu r-rakkmandazzjonijiet li kien fih dak ir-rapport li sar iktar minn sitt snin ilu. Nistqarr li l-iktar ħaġa li ħasditni kienet li meta erġajt qrajt imbagħad ir-rapport li għadu kemm ħareġ issa, jiġifieri dak għas-sena 2007, sibt li l-istess nuqqasijiet li kienu ġew individwati u identifikati fir-rapport ta' Diċembru 2002, reġgħu qegħdin identifikati u msemmija fir-rapport għas-sena 2007, jiġifieri f'dawn is-sitt snin jidher li …  (Interruzzjonijiet)  Jekk sar xi ħaġa nixtieq nisma' x'sar għax meta jien qabbilt iż-żewġ rapporti jidher li sar ftit li xejn biex jiġu ndirizzati u solvuti n-nuqqasijiet serji li ġew identifikati fis-sena 2002.   Dakinhar, per eżempju, fil-kwestjoni ta' l-overpayments kienet issemmiet ċifra qawwija, il-budget kien ta' Lm1 miljun u kienu ġew identifikati mill-inqas 10% overpayments.   L-overpayments jerġgħu jissemmew fir-rapport għas-sena 2007, għalkemm m'hemmx ċifra preċiża, u nixtieq li fil-preżentazzjoni tagħkom -  imbagħad anke jkun hemm mistoqsijiet speċifiċi - tgħidulna ftit il-passi li ttieħdu fuq in-nuqqasijiet li ġew identifikati fis-servizz tat-trasport skolastiku.

THE  CHAIRMAN:  Nitlob lil kulmin jitkellem sabiex qabel jibda jitkellem jintroduċi ruħu għal skopijiet ta’ recording. 

IS-SUR FRANS BORG (Segretarju Permanenti fil-Ministeru tal-Edukazzjoni Żgħażagħ u Sport):   Sur President, miegħi fuq il-lemin għandi lis-Sur Leonard Sacco, li huwa Director Corporate Services fil-ministeru, is-Sur Alfred Mallia li fl-2007 kien id-direttur responsabbli mit-trasport u li llum huwa direttur responsabbli mill-human resources, fuq ix-xellug tiegħi għandi lil Ms. Micheline Sciberras li hija Direttur Ġenerali tas-Servizzi, is-Sur Paul Attard li llum huwa Director School Resources u responsabbli mill-kwestjoni tat-trasport, u fuq wara mbagħad hemm uffiċjali li huma involuti fuq l-audits tat-trasport, uffiċjali responsabbli mill-audit tal-arrears of revenue li wkoll kien covered fir-rapport għas-sena 2007, u anke uffiċjali li jkunu jistgħu jwieġbu fuq l-audit ta' l-ICT għax il-ministeru tagħna, matul l-2007 kellu mhux inqas minn ħames audits u ppruvajna kemm jista' jkun inkunu ppreparati, safejn hu possibbli, għalihom kollha. 

L-ewwelnett nirringrazzjakom ta’ din l-opportunità għax naħseb li permezz ta' dawn il-meetings mhux biss tpoġġu lilna taċ-ċivil on our tiptoes ħalli l-affarijiet verament nagħmluhom sew, imma jkollna ċans ukoll inwieġbu għall-mistoqsijiet u nagħtu ftit spjegazzjonijiet barra li nkunu diġà tajna ħafna spjegazzjonijiet għal diversi mistoqsijiet parlamentari li jkunu sarulna, kif ukoll għall-queries li kien qajmilna l-istess awditur. 

Nirringrazzja wkoll lill-Awditur Ġenerali u lill-uffiċjali tiegħu mhux biss għall-ħidma li għamlu, però anke għar-relazzjoni tajba li kellna magħhom u l-koperazzjoni li sabu min-naħa tagħna għax nemmen li l-rwol ta' l-awditur huwa wkoll li jżomm lilna in touch mar-realtajiet li jkollna fi ħdan kull ministeru, f'dan il-każ fi ħdan l-ikbar ministeru li hawn fil-kabinett din id-darba. Jien naħseb li kemm l-awditur preżenti s-Sur Mifsud, kif ukoll l-awditur ta' qablu, is-Sur Galea jistgħu jikkonfermaw it-tip ta' koperazzjoni u l-mod kif ħdimna magħhom sabiex verament dan l-audit iħalli l-frott mixtieq u aħna wkoll inkunu qed nitgħallmu mill-iżbalji tagħna. 

Sur President, hawnhekk qed nitkellmu fuq xi ħaġa kumplessa.  Meta qed nitkellmu fuq it-trasport, f'dan il-każ it-trasport ta' l-iskola, m’aħniex qed nitkellmu fuq xi ħaġa ħafifa li ma fihiex problemi.  Bħala informazzjoni nista’ ngħid li aħna nittrasportaw 6 miljun tifel u tifla matul is-sena skolastika, total ta' madwar 260,000 trip.  Biex torganizza 260,000 trip u tittrasporta - u hawnhekk m’iniex qed insemmi t-tfal ta' l-iskejjel speċjali imma qed insemmi t-tfal tal-iskejjel primarji, sekondarji u tal-junior lyceum - average ta' 6 miljun student fis-sena huwa task kumpless ħafna li jitlob organizzazzjoni kbira.  Naturalment ir-riżorsi huma ftit limitati u allura hemmhekk ikolli nistrieħ fuq il-leatà, l-accountability u ċ-ċertifikazzjoni ta' l-uffiċjali tiegħi li upfront irrid nirringrazzjahom tax-xogħol kollu li għamlu minkejja d-diffikultajiet u l-pressures kollha li jaslulna mill-qasam ta' l-iskejjel u mill-qasam tal-ġenituri biex is-servizz dejjem jitjieb.  Meta jien kont inkun mistieden nattendi għal xi program fuq xi stazzjon, din kienet tkun waħda mill-issues li dejjem tqum u jkun hemm ilmenti, daqqa għax it-trasport ikun ftit kmieni u daqqa għax ikun ftit tard, però dejjem rajna kif ħdimna biex insibu s-soluzzjonijiet. 

Irrid niddikjara mill-bidu li r-rakkmandazzjonijiet kollha li hemm imniżżlin fir-rapport għall-2007 twettqu jew qegħdin jitwettqu kollha. U dan ngħidu bla tlaqliq ta’ xejn.  Minn kemm ili responsabbli jien bħala segretarju permanenti – u jien ħdimt mhux biss fil-qasam tat-trasport ta' l-iskejjel imma anke fil-qasam tal-pool tal-karozzi li nużaw  - naqqast l-ispiża tal-kiri bi 22% u l-ispiża tal-fuel b'20%.  Barra minn hekk sar xogħol fl-organizzazzjoni u l-bini ta' databases biex kemm jista' jkun inkomplu nagħlqu ċ-ċirku ta' l-iżbalji li nkunu qed nieħdu u anke mill-osservazzjonijiet u mid-difetti li sabilna l-awditur ġenerali, komplejna naħdmu magħhom u man-nies tagħna b’meetings kontinwi biex inwettqu r-rakkmandazzjonijiet kollha li kien hemm fir-rapport għall-2002 - xi wħud minnhom ġew imwettqa naturalment fiż-żmien ta’ qabli -  u anke biex inwettqu r-rakkmandazzjonijiet li hemm fir-rapport għall-2007. 

Mr Chairman, bil-permess tiegħek se nibda nsemmi r-rakkmandazzjonijiet waħda waħda u nispjega x'qegħdin nagħmlu f’kull rigward. L-ewwel osservazzjoni hija dwar il-budget.  Meta aħna ngħoddu l-ispiża ta' l-2005 u l-2006 naraw li kellna spiża reali ta' Lm1,286,481.  Ta' min isemmi li riżultat ta' l-audit ta' l-2002 kien il-ftehim li għamilna mas-service providers u hemm formola ta’ kif tinħadem iż-żieda li aħna nagħtuhom, liema formola konna ħdimniha mal-Awtorità dwar it-Trasport (ADT) u baqgħet tinħadem sena wara sena.  Nistgħu ngħidu li bejn l-2005, meta ġie ffirmat il-ftehim, sa forsi ġimgħa ilu, ma kellna l-ebda problemi mas-serivce providers.  Mela mill-budget ta’ Lm1.3 miljun, bil-makkinarju li qed insemmu, kellna żieda ta' 5.6% sa Awissu 2007 u żieda oħra ta' 1.24% filwaqt li l-vot tagħna għall-2006/2007 kien ta' Lm1.25 miljun.   Mela bdejna b'Lm1.3, kellna madwar 7% żieda, però l-flus li tana l-Ministeru tal-Finanzi - u nifhem li dan kien biex iġegħelna nagħmlu ftit kontrolli - kienu inqas milli nfaqna fis-sena ta' qabel.   U dan il-fatt anke jirrikonoxxih l-awditur fir-rapport tiegħu meta jgħid li: 

"Whilst the transport budget line as initially approved is to be respected and possibly …",  
- u nagħmel enfasi fuq il-kelma “possibly” – 
"… never exceeded, …".  

Jien diġà għedt fejn għafast u għamilt ċertu ssikkar biex innaqqas l-ispiża għax kien within my remit li nagħmilha, però dan mhux dejjem ikun possibbli speċjalment meta n-numru tat-tfal ikun qed jiżdied u jkun hemm żieda anke fil-ħlas lis-service providers.  Barra minn hekk hemm ukoll il-bini ta' skejjel ġodda li minħabba fih kellna nispustjaw xi tfal, per eżempju, minn Verdala niżżilnihom għall-Ħamrun.  Naturalment hemmhekk ukoll tiżdied l-ispiża għaliex meta mill-Kottonera twassalhom għall-Verdala għandek spiża mod u meta teħodhom aktar 'il bogħod l-ispiża se togħla.  L-istess ġara f'Tal-Ħandaq fejn parti mit-tfal bdew imorru fi skola oħra l-Ħamrun u allura anke hemmhekk id-distanza kibret u magħha kibret l-ispiża.   Minħabba dawn il-fatturi kollha ma kienx possibbli għalina li ngħaddu bl-ammont ivvotat u allura kellna nagħmlu ċerti virements.  

Issa hawnhekk jekk tippermettuli xtaqt nagħmel ftit paragun bejn ir-rapport għall-2002 u dak għall-2007.  Fil-fatt ir-rapport għall-2007 fih tliet kolonni apparti r-recommendations.  Jien jagħtini ċertu sodisfazzjon il-fatt li l-lista tad-difetti li jelenka r-rapport għall-2007 huma ferm, ferm, ferm inqas minn dawk elenkati fir-rapport għall-2002.  Dan juri li hemmhekk sar ċertu xogħol u grazzi għall-uffiċjali tagħna naħseb li sar xogħol tajjeb.

It-tieni rakkmandazzjoni titkellem dwar is-segregation of duties.  Ir-rapport jikkritikana, u forsi ġustifikament, li konna qegħdin niddependu ħafna minn persuna waħda.  Qabel nitkellem ftit fuq kif qed inħaddmu s-sistema issa biex din nevitawha u neżerċitaw il-kontrolli, irrid ngħid li din l-osservazzjoni saret ukoll fl-2002.  Dakinhar kien intqal li hemm persuna waħda li qed taħdem f'dan ix-xogħol, għalkemm għandha l-iskrivan magħha u l-accounts ma tagħmilhomx hi, u sar ċertu ammont ta' kritika.  Naturalment min kien qabli ra wkoll li kien hemm bżonn jindirizza din il-problema u jibni sistema.  U se ngħid x'għamilna.

Fit-24 ta' Lulju 2003 ħarġet call for applications for co-ordinator in education transport, liema applikazzjonijiet għalqu fit-22 ta' Awissu, ir-riżultat ħareġ fit-13 ta' Ottubru 2003 u  ftit wara ġie ppubblikat.   Aħna bgħattna għall-ewwel wieħed u m’aċċettax, bgħattna għat-tieni wieħed u wkoll m'aċċettax imbagħad bgħattna għat-tielet wieħed u dan beda jadħem fl-14 ta' Lulju, fejn allura konna fil-vaganzi tas-sajf.  Aħna ħadna r-ruħ li konna sibna kordinatur li jmexxilna u jorganizzalna t-trasport flimkien mas-Sur Abela.  Fit-12 ta' Ottubru, għaxart ijiem wara li bdiet l-iskola, jidher li dan qata' qalbu u tana xahrejn notice u f'Diċembru telaq.  F'Jannar imbagħad bgħattna għar-raba' wieħed u dan bagħtilna ittra pulita ta' ringrazzjament fejn qalulna li ma kienx qed jaċċetta l-kariga. U b'hekk ġiet eżawrita l-lista kollha tan-nies li applikaw għal kordinatur fit-trasport.  Jiġifieri altru li hija kumplessa l-problema!  Ir-raġuni għalfejn m’erġajniex ħriġna call for applications oħra kienet għaliex konna wasalna f'nofs l-2004 u kif tafu fl-2004/2005 mbarkajna fuq ir-riforma fl-edukazzjoni u fl-istrutturar kollu ta' l-​ex-diviżjoni tal-edukazzjoni.  Sadanittant mhux biss ma daħlux nies talli spiċċaw tliet diretturi u ma mpjegajniex minflokhom, spiċċaw assistenti diretturi u ma mpjegajniex minflokhom u spiċċaw uffiċjali oħra u ma mpjegajniex minflokhom għax konna qed nibnu sistema ġdida.  Illum għandna d-diretturi ġenerali, id-diretturi u s-service managers in place u wasalna biex nimpjegaw tliet service managers – dawn huma fil-livell ta’ assistant direttur – li se jkunu fid-dipartiment tas-Sur Attard – fil-fatt hemm ir-rakkmandazzjoni tal-PSC u wasal biex joħroġ ir-riżultat, u wieħed minnhom se jkun prorpju qed jiffoka fuq il-kwestjoni tat-trasport pubbliku.  Però ma waqafniex hawn.  Ikkummissjonajna wkoll rapport intern u qed nitolbu rapport dettaljat biex aħna stess nagħmlu soul searching tad-diffikultajiet li għandna f'dan il-qasam u ladarba dan ir-rapport ikun finalizzat - inkunu wasalna biex din il-problema, li s’issa solvejniha bin-nies interni tagħna, nagħtuha l-impetus li nixtiequ.  M'iniex qed ngħid li b'daqshekk se nagħmlu l-problema eħfef, għax il-problema tat-trasport hija waħda kumplessa, però qed nistennew ukoll ir-riformi li se jkun hemm fil-qasam tat-trasport pubbliku u fil-liberalizzazzjoni ta' dan is-settur ħalli naraw din kif se tolqotna, kemm fit-tajjeb u anke fil-ħażin għax jista' jkun hemm ċerta sezzjoni li mhux se tkun tista' tipprovdilna t-trasport, dejjem kif qegħdin nisimgħu. 

Sadanittant, aħna tant aħna konxji minn dak li qalilna l-awditur ġenerali, li poġġejna bilqiegħda biex naraw kif nistgħu norganizzaw is-sistema.  Nerġa’ nagħmel aċċenn għal dak l-agreement li konna lħaqna mat-transport providers li huwa risposta għal dak li sar fl-2002 u dak li qalilna fl-2002 biex nagħmlu mas-service providers għamilnih kollu, u bgħattna wkoll ċirkolarijiet regolari lill-iskejjel, parti biex ninformawhom x'sar mas-service providers u nagħtuhom summary tar-rapport li jikkonċerna lilkom, u parti biex nibqgħu kontinwament ninformawhom kif il-qasam tat-trasport għandna nagħmluh kemm jista' jkun foolproof u effiċjenti.  Inħalli issa f’idejn is-Sur Paul Attard sabiex ikun jista’ jkompli jispjega ftit hu.

MS. MICHELINE SCIBERRAS:  Forsi qabel ma jkompli s-Sur Attard xtaqt nagħmel ftit introduzzjoni qasira bħala premessa. Iż-żewġ direttorati għas-servizzi edukattivi twaqqfu, proprju kif jixhed isimhom, għas-servizzi lejn l-iskejjel.  U l-missjoni tagħna hija li noffru servizzi effiċjenti u effettivi lill-iskejjel ta' l-istat.  Fost it-tliet dipartimenti, id-dipartiment ta' l-ischool resources management għandu taħt ir-responsabbiltà tiegħu t-trasport fl-iskejjel.  Fl-aħħar tas-sena 2007 dawn id-direttorati twaqqfu, u meta daħlu d-diretturi fis-sena 2008, allura bdew iseħħu d-dipartimenti. 

L-għan ewlieni tagħna fil-bidu kien li l-ewwelnett inmantnu t-tajjeb is-servizzi li kien hemm taħt id-diviżjoni ta' l-edukazzjoni li mbagħad ma baqgħetx fis-seħħ.  Għall-ewwel ftit ġimgħat u xhur l-għan tagħna kien li nanalizzaw is-servizzi li għandna u nżommuhom għaddejjin filwaqt li nagħmlu evalwazzjoni tat-titjib u t-tibdil li ried isir biex inkunu nistgħu ntejbu s-servizzi għat-tfal u ż-żgħażagħ tagħna. 

Is-Sur Paul Attard li huwa d-direttur ta' dan id-dipartiment issa se jsemmi l-inizjattivi kollha li ttieħdu f'din l-aħħar sena fejn għamilna analisi fuq ir-rakkmandazzjonijiet kemm ta' l-awditur u anke fuq il-feedback min-naħa ta' l-iskejjel u min-naħa tal-ġenituri. Smajna anke d-diffikultajiet li hemm u kemm jista' jkun qed nippruvaw nintroduċu inizjattivi u servizzi li jaqdu aktar il-bżonnijiet tat-tfal u ż-żgħażagħ tagħna. 

IS-SUR PAUL ATTARD (Director School Resources):  Kif qalu tajjeb is-Segretarju Permanenti u d-Direttur Ġenerali, meta jien rajt il-management letter u ħadt punt wieħed wara l-ieħor bdejt nara fejn nista' nirranġa, u fil-bidu nett, fil-fatt  f'April, kienet tqanqlet diffikultà f’xi skejjel fejn kien ikolli korrispondenzi mingħand il-kapijiet li bdew jirrapportaw li m'hemmx superviżjoni biżżejjed maġemb l-iskejjel.  Jien għamilt talba lill-ADT biex naraw kif x’nistgħu nagħmlu biex noħorġu xi forma ta' policy f'dan ir-rigward u wara diversi laqgħat li għamilna mal-istess awtorità, fejn minbarra jien kien ikun hemm il-perit responsabbli u uffiċjali oħra, ħriġna a draft safe route to schools policy. Din fassluha huma, għaddewha lilna, jien għaddejtha lill-iskejjel through il-prinċipali, ġbart il-feedback, għaddejt il-feedback lill-ADT, erġajna ltqajna, u nformat li din is-safe route to schools policy waslet biex tiġi approvata – fil-fatt dik hija l-aħħar korrispondenza li għandi mill-bord - u eventwalment tiġi launched. 

THE CHAIRMAN:  Jiġifieri bidet fl-2007?

IS-SUR PAUL ATTARD:   Le, bidet fl-2008 wara li ħareġ ir-rapport. 

THE CHAIRMAN:  U fil-frattemp x'sar għar-rigward ta’ safety?

IS-SUR PAUL ATTARD:  Din id-draft policy li tgħid x’għandu jagħmel kull wieħed mill-istakeholders, il-kapijiet ta' l-iskejjel, il-pulizija, id-direttorat, eċċ, għaddiet għand l-iskejjel.  

THE CHAIRMAN:  Imma qed jagħmluhom?

IS-SUR PAUL ATTARD:  Jien nista' nħares biss lejn il-parti ta' l-iskejjel u nista’ ngħid li kull meta jinqala' każ jien dejjem nirriferi għal hemmhekk u dejjem ngħidilhom biex jaraw il-parti tagħhom.  Per eżampju, l-aħħar inċident kien il-bieraħ.   (Interruzzjonijiet)    Jien kont se nagħmel riferenza għal dak iktar 'il quddiem.  Jiġifieri min-naħa tagħna, dak li nistgħu nagħmlu aħna mal-iskejjel qed isir.  

Barra minn hekk bdejna mill-ewwel naħsbu kif se ntejbu s-sistema ta' rapportar ta' x'rotot isiru, kif isiru u fejn hemm nuqqasijiet.  Fil-fatt jien, flimkien mas-sezzjoni ta' l-accounts, żviluppajna software li jagħti ħafna għajnuna lill-iskejjel biex jirrapportaw huma x'jiġri kuljum fuq kull rotta.  Dan is-software żviluppajnih b'tali mod li ma ħallejniex spazju fejn il-kapijiet ta' l-iskejjel jagħmlu ċerti żbalji, fis-sens li fejn rapport ma jkunx sar tajjeb, fuq l-iscreen jindikalek li huwa incomplete.  Jiġifieri ppruvajna kemm nistgħu nagħlqu d-difetti li kienu jissemmew anke fir-rapport.

IS-SUR FRANS BORG:  Hemm ukoll imdaħħla t-trips li jsiru, rotta, rotta u bus bus b’reference numbers għalihom. B’hekk kull skola għandha liema huma l-buses tagħha bin-numru u r-rotta.

THE CHAIRMAN:  U din qed titħaddem?

IS-SUR FRANS BORG:  Iva, bidet titħaddem mill-bidu ta’ din is-sena skolastika.  Dan il-programm jagħtik kemm ikun hemm missed buses, kemm ikun hemm amalgamated buses u min wasal tard.  Hemm ukoll ċerti features oħra bħal, per eżempju, meta skola ddaħħal data ħażina ma titħalliex tagħmilha. Jiġfieri jekk, per eżempju, f’xahar għandek 15-il ġurnata skolastika ma nistgħux inkunu billed għal 16 għax is-sistema twaqqfek.  

Imbagħad hemm sistema organizzata kif dan ir-rapport jasal għandna, kemm bħala soft copy u anke bħala hard copy, biex in-nies tagħna jkunu jistgħu jikkontrollaw u jdaħħlu d-data.  Matul dawn l-aħħar xahrejn jew tliet xhur li ilha taħdem din is-sistema bdew joħorġu d-difetti – naturalment meta tibda titħaddem sistema dejjem joħorġu difetti – u aħna bdejna wkoll nirranġawhom.   Jiġifieri din hija s-sistema tar-reporting li għandna u li qabel kienet ftit loose.  Waħda mir-rakkmandazzjonijiet ta' l-awditur kienet proprju dwar dan u aħna kellimna lil ċerti heads u assistant heads u sibna li dawn donnhom ma kenux intiżi mas-sistema tat-trasport.  Dan ġara proprju għaliex kien hemm żmien fejn kellna ħafna heads jiċċaqilqu u oħrajn jirtiraw u oħrajn jilħqu minflokhom.  Minħabba f’hekk kien hemm ftit lakuna u kien hemm ukoll il-fatt li konna qegħdin nirriformaw iċ-ċentru li allura kien ftit nieqes mir-riżorsi u forsi kien hemm xi ftit ta' miżinformazzjoni.  U għalhekk bdejna b'seminars u korsijiet għall-heads, għall-uffiċjali li jieħdu ħsieb is-school transport u għas-segretarji ta' l-iskejjel biex huma wkoll ikunu nvoluti u jkunu jafu x'inhi s-sistema ta' l-ischool transport u l-formoli li jridu jimlew.  Issa naħseb li mexjin għax kienet kwestjoni ta' hands-on mhux sempliċement lectures. Komplejna bil-proċess billi fejn ikun hemm head ġdid jew xi co-ordinator tat-trasport ġdid, nibagħtu għalihom, nispjegawlhom is-sistema u nassistuhom.   Il-prinċipali tal-kulleġġi issa qegħdin nagħtuhom ukoll ċertu onus. Issa la hemm il-kulleġġi stabbiliti allura jridu jieħu wkoll ir-responsabbiltà.   Din qed tirrifletti ruħha fis-sistema li qed nużaw fl-accounts, però qabel ma ngħaddu għall-accounts irrid ngħid li fejn qabel ir-rotot kien jagħmilhom is-Sur Abela waħdu, illum qed jagħmilhom flimkien mas-Sur Attard li huwa d-direttur, u fejn hemm bżonn indaħħlu wkoll lill-prinċipali fl-istampa.

ONOR. EVARIST BARTOLO:  Jiġifieri jien qed nifhem li dak li ma sarx f'ħames snin u nofs, minn Diċembru tas-sena 2002 sa Ġunju tal-2008,  beda jsir minn Settembru tas-sena 2008 'il hawn.  

IS-SUR FRANS BORG:  Ix-xogħol ikun inbeda qabel; ma nistax ngħid Ii mill-2002 ma sar xejn għax inkun qed niżbalja.  

ONOR. EVARIST BARTOLO:  Allura jekk inhu hekk, ir-rapport li kiteb l-awditur għas-sena 2007 huwa falz għax jekk wieħed janalizza - u jien nixtieq kieku nduruh punt punt - xi jgħid dan ir-rapport u jqabblu ma’ dak li hemm miktub fir-rapport għall-2002 isib li ħafna min-nuqqasijiet imsemmija fis-sena 2002 jerġgħu jissemmew f’dak għas-sena 2007 ħlief għall-kuntratt.   Ir-rakkmandazzjonijiet li għamel l-awditur fir-rapport għas-sena 2002 dwar il-kuntratt jidhru li veru ġew indirizzati, imma l-punti kollha li ssemmew - u naħseb li jekk irridu nagħmlu xogħolna sew irridu nduruhom punt punt – reġgħu ġew ripetuti.  

Barra minn hekk, Sur Borg, inti għedt li kien hemm affarijiet li kienu ftit loose.   Ftit loose?!  Jekk wieħed jara x'hemm imniżżel f'dan ir-rapport għal dak li jirrigwarda overpayments, amalgamated trips, timeleness u t-trasport tal-iskejjel speċjali naħseb li jsib li mhux ftit loose kienu l-affarijiet imma kien hemm issues serji.  Issa jew esaġera l-awditur fir-rapport tiegħu, jew inkella f'daqqa waħda f’dawn l-aħħar xhur solvejna l-problemi kollha li kien hemm. Jien nixtieq nemmen li solvejna l-problemi kollha li kien hemm, imma nixtieq li kieku bis-serjetà nduru wieħed wieħed il-punti mill-management sa kull aspett li jissemma hawnhekk ħalli naraw fejn wasalna.  Aħna l-gost tagħna li naraw li mxejna ‘l quddiem.

THE CHAIRMAN:   L-Onor. Sant.
ONOR. ALFRED SANT:  Sur President, jien nixtieq li qabel nimxu fuq dawn l-issues nagħmel mistoqsija fuq l-organizzazzjoni.  Min hu responsabbli għat-trasport ta' l-iskejjel?  Għax issemmiet l-ADT, issemma s-Sur Attard u ssemmew il-principals ta' l-iskejjel, imma xtaqt inkun naf eżattament bħala organizzazzjoni, kif inhi organizzata.  Min hu responsabbli ta' xiex?  Min jiddeċiedi?

IS-SUR FRANS BORG:  Bħala organizzazzjoni dejjem ikun responsabbli l-ministeru, jiġifieri jien bħala permanent secretary, bħalma jien responsabbli għal dak kollu li jaqa' taħt dan il-ministeru.  Naturalment imbagħad hemm id-Direttorat għas-Servizzi Edukattivi li x-xogħol tiegħu huwa li jagħti s-servizzi lill-iskejjel. U wieħed mis-servizzi lill-iskejjel f'dan id-direttorat huwa proprju t-trasport tat-tfal. Mela taħt il-permanent secretary hemm id-director general li jrid jara li dan is-servizz jingħata u jingħata sew.  Id-direttur ġenerali mbagħad għandha d-direttur biex jgħinna li huwa s-Sur Attard.  Jiġifieri għandek line of command.  L-ewwel line of attack ikun is-Sur Attard u meta jkun hemm diffikultajiet imbagħad naturalment jiġi għandna.  

Dak iż-żmien li ġie ffirmat il-ftehim mat-trasport providers jien kont il-permanent secretary – fil-fatt iffirmajtu xi xahar wara li kont ilħaqt għax kienet l-ewwel biċċa xogħol iebsa li kelli bħala permanent secretary.  Għal dak li għandu x’jaqsam ma’ accounts imbagħad hemm id-Director Corporate Services.
ONOR. ALFRED SANT:  Ħu paċenzja bija.  Ma naħsibx li qed tirrispondi għall-mistoqsija tiegħi.   Jien li jinteressani huwa dan:  Principal ta' skola x'jagħmel vis-à-vis is-Sur Attard?  Jgħidlu li għandu “dawn” it-tfal, ġejjin minn “dan” il-post, u s-Sur Attard jagħmel ix-scheduling?  Jiġifieri l-loġistika kif tinħadem?

IS-SUR FRANS BORG:  Ħalli nispjega jien imbagħad jidħol fuqi s-Sur Attard fejn   ma nkunx eżatt. Fl-aħħar tas-sajf l-iskejjel jagħtuna l-lista tat-tfal kollha li għandhom bżonn jittrasportaw u minn fejn, jiġifieri l-indirizzi. Din il-lista tgħaddi mingħand il-prinċipal u ħafna mill-pickup points ikunu stabbli ħlief għal xi tibdil 'l hemm u 'l hawn. 

ONOR. ALFRED SANT:   Jiġifieri l-principals ta' l-iskejjel jagħtukom il-bżonnijiet tagħhom in terms tal-loġistika tat-tfal li jridu jiġu trasportati.

IS-SUR FRANS BORG:  Proprjament il-heads ta' l-iskejjel jagħtuhomlna għax il-principals huma tal-kulleġġi.  

ONOR. ALFRED SANT:    Ok, ftehmna.
IS-SUR FRANS BORG:   Il-heads ta' l-iskejjel, jew min ikun inkarigat minnhom, jagħtuna l-lista li tmur għand is-Sur Attard biex flimkien ma' Mario Abela, li huwa l-uffiċjal imbagħad taħt is-Sur Attard, ikunu jistgħu jaħdmu r-rotot.  

ONOR. ALFRED SANT:   Meta qed tgħid “flimkien” jiġifieri jeżisti xi mudell loġistiku komputerizzat, jew inkella tagħmluha by hand?

IS-SUR PAUL ATTARD:   By hand fuq l-esperjenza tas-snin passati. 

ONOR. ALFRED SANT:   Jiġifieri bażikament għandkom ċerti allocations li saru mis-snin ta' qabel u tagħmlu l-adjustments skond l-inputs loġistiċi li deħlin on a micro basis li intom tagloborawhom on a macro basis.  

IS-SUR FRANS BORG:  Hekk hu.

ONOR. ALFRED SANT:   Ma taħsbux li dan huwa mudell primittiv ħafna?   Kif tista' tkun preċiż hekk?

IS-SUR FRANS BORG:   Issa qed nibdew nibnu s-sistema komputerizzata tagħna.

ONOR. ALFRED SANT:  Jiġifieri bażikament li għandkom huwa li writtu minn dak li sar is-sena li għaddiet; ikollkom it-talbiet loġistiċi mill-head of schools u taraw kif se tbiddlu dak li għamiltu s-sena li għaddiet għat-talbiet li deħlin din is-sena.  Hekk qed issir il-biċċa xogħol?

IS-SUR PAUL ATTARD:  Iva.

ONOR. ALFRED SANT:  Allura intom imbagħad tibdew by hand tallokaw it-tfal skont ir-rotot u skont it-transport providers.    U l-ADT kif tidħol f'din il-ħaġa?

IS-SUR PAUL ATTARD:  Aħna mmorru għand l-ADT bħala n-nies li jikkontrollaw it-trasport fit-triq.  L-ADT s’hemm jidħlu.  

ONOR. ALFRED SANT:  Imma t-trasport fit-triq kif jidħol f'din il-biċċa?

IS-SUR PAUL ATTARD:   Meta jkollna diffikultà fuq xarabank li forsi ma tkunx skont ir-regoli tat-trasport.

ONOR. ALFRED SANT:  Jiġifieri f'dak is-sens?

IS-SUR PAUL ATTARD:  Iva, f'dak is-sens. 

ONOR. ALFRED SANT:  Imma min-naħa l-oħra intom għandkom kuntratti mal-operaturi.   U kif isir dak il-kuntratt?

IS-SUR FRANS BORG:  Immedjatament meta jien ilħaqt permanent secretary, jiġifieri f'Lulju 2005, bdejt il-laqgħat mat-tliet service providers ​– għax dawn jitkellmu flimkien u qatt ma jitkellmu individwali – jiġifieri l-unscheduled bus service, tal-linja u l-minibuses, u poġġejna bilqiegħda u bdejna biex naslu għal ftehim li ffirmajna individwalment però kollettivament. In-negozjati huma qatt ma għamluhom waħedhom, għan-negozjati dejjem kienu tlieta u jekk ma tiftiehemx mat-tlieta ma jiffirmalek ħadd. U għalkemm sar ftehim mal-UBS, sar ftehim mal-minibuses u ftehim ieħor max​-scheduled bus service, it-tlieta huma identiċi, kelma b'kelma u meta poġġejna bilqiegħda l-ewwel iffirmajna wieħed, imbagħad iffirmajna l-ieħor u wara ffirmajna l-ieħor. Dak il-ftehim wassalna sal-2010 u fih hemm formola - li ħadmuhielna l-esperti ta' l-ADT li kellna magħna - kif kull sena tagħmel adjustments tal-prezzijiet skont l-għoli tal-ħajja, skont l-għoli tad-diesel u skont in-numru ta' ħaddiema li jkollok.  Din il-formola tinħadem f’Awissu ta’ kull sena fejn joħroġ il-persentaġġ ta’ żieda li jkun ħaqqhom għas-sena ta' wara li din is-sena jidhirli li kienet xi 5.7%.  F’Awissu ta’ din is-sena allura nibdew naraw l-esperjenza ta' dan il-ftehim fejn ħadem u fejn ma ħadimx, naraw il-lakuni li kellna, naraw x'għandna bżonn aħna biex intejbu s-servizz …..

ONOR. ALFRED SANT:  Ħu paċenzja bija.  Intom għandkom dan il-ftehim macro ma' dawn it-tliet organizzazzjonijiet. Biex imbagħad tibagħtu t-trasport lill-iskola ta' l-Imtaħleb, per eżempju, min se jiddeċiedi min se jmur jiġbor it-tfal mill-Imtaħleb?  Intom?  Il-UBS?  Jew xi waħda miż-żewġ organizzazzjonijiet l-oħra?

IS-SUR PAUL ATTARD:   Aħna nipprovdu t-trasport għal min joqgħod iktar minn mil 'il bogħod mill-iskola, allura l-kapijiet ta' l-iskejjel jistabbilixxu min huma t-tfal, ….  (Interruzzjonijiet)

ONOR. ALFRED SANT:   Imma min se jagħżel it-transport provider?  Intom tiddijljaw mat-transport provider jew inkella mal-organizzazzjoni ta' fuq?

S-SUR PAUL ATTARD:   Aħna nagħżlu t-transport provider u nqassmu x-xogħol bejniethom.  

IS-SUR FRANS BORG:  Fil-fatt li jiġri huwa li naraw kemm ikun hemm tfal għal rotta partikolari u jekk, per eżempju, ikun hemm għaxart itfal, nibagħtu minibus.  

ONOR. ALFRED SANT:  Imma intom tagħżlu l-minibus?

IS-SUR FRANS BORG:   Iva.

ONOR. ALFRED SANT:   U kif tagħżluha l-minibus?    

IS-SUR FRANS BORG:   Aħna ma nagħżlux il-minibus partikolari imma ngħidu lill-kumitat tal-PTA li għandna bżonn għaxar minibuses fuq “dawn” l-għaxar rotot u huwa l-kumitat tagħhom li mbagħad jara lil min iqabbad.  
ONOR. ALFRED SANT: Jiġifieri intom ma tafux lit-transport provider iż-żgħir imma tafu lill-kbir.

IS-SUR FRANS BORG:   Aħna nafu lill-kumpannija; lill-PTA, lill-UBS, u lill-għaqda tal-minibuses. 
ONOR. ALFRED SANT:   U s-surmast lil min jaf?  Lilkom?

IS-SUR PAUL ATTARD:   Iva, lilna.  

ONOR. ALFRED SANT:    Jiġifieri jekk is-surmast irid jiħħendilja kumpannija tat-trasport jew karozza tat-trasport, hu jrid jiġi għandkom, intom tmorru għand l-association il-kbira u l-association il-kbira tinżel għal dak iż-żgħir.  Qed nifhem tajjeb jien?

IS-SUR FRANS BORG:  Iva.  Aħna ma nqabbdux lid-driver, lanqas ma nqabbdu l-karozza, imma għandna kuntratt.    

ONOR. ALFRED SANT:   Imma l-punt tiegħi huwa dan:  Bid-diskors kollu ta' deċentralizzazzjoni l-head of school m'għandu l-ebda kontroll fuq it-trasport li qed jiġi provdut lilu. Jekk irid jagħmel xi forma ta' osservazzjoni jrid imur għand is-Sur Attard, imbagħad intom tmorru għand l-association il-kbira u l-association il-kbira tmur fuq dan iż-żgħir hi.   Jiġifieri meta jkun hemm, per eżempju, każ bħal dak li ħareġ mir-rapport ta' l-awditur, jiġifieri ta’ tfal li ma jkunux qed jattendu l-iskola għax ma jifilħux u s-servizz ikun irid jitwaqqaf għal ċertu ħin, is-surmast l-ewwel irid jiġi għandkom, intom tridu tmorru għand l-organizzazzjoni l-kbira u l-organizzazzjoni l-kbira trid tmur għand is-servizzi ż-żgħar.  Qed nifhem tajjeb jien?

IS-SUR FRANS BORG:  F'dak il-każ is-surmast jinforma direttament lis-service provider.  Ħalli nagħti eżempju ċar ta’ meta jkun hemm parents day. 

ONOR. ALFRED SANT:   Imma dik hija xi ħaġa ġenerali li tiġri mal-iskejjel kollha.  

IS-SUR FRANS BORG:    Meta jkun hemm parents day il-head jinforma lit-transport provider​  - tinsiex li għandek il-one to one relationship mad-driver – u jinforma lilna wkoll li min-naħa tagħna naqbdu mal-assoċjazzjoni.  U hemm sistema kif ninformawhom.  Dan bħal meta tqabbad kuntrattur biex jibnilek darek, ma tqabbadx lill-kaħħal, lill-bajjad jew lil dak li jwaħħallek il-madum imma tqabbad lill-kuntrattur u jieħu ħsieb kollox hu.   Aħna għandna tliet kuntratturi u nafu lill-kuntrattur u l-kuntrattur imbagħad huwa responsabbli għall-ħaddiema tiegħu, jiġifieri jekk aħna jkollna complaint fuq xi wieħed mill-ħaddiema li ma jkunx ġab ruħu sew, nirrapportaw lill-kuntrattur.  Din nagħmluha wkoll fil-cleaning tal-iskejjel fejn m’għandniex il-purtninari tagħna.  Aħna nkunu nafu lill-kuntrattur u jekk xi ħadd mill-ħaddiema tiegħu ma jġibx ruħu sew fl-iskola ngħidu lill-kuntrattur biex ineħħih.    
ONOR. ROBERT ARRIGO:   Sur Borg, din l-ispjegazzjoni li tajtna għaddejtha lill-awditur? Jekk iva, l-awditur huwa happy bl-ispjega?  Fhimt sew li intom tagħmlu 260,000 vjaġġ f’sena with 6,000,000 students? Jekk inhu hekk l-average transportation huwa ta’ 23 students each trip.   Jien ġej minn settur fejn inħaddem ħafna coaches u minibuses u niskanta kif bis-set-up li għandkom tistgħu tagħmlu 260,000 trip għax meta għandek ħafna variables ta' fejn joqogħdu l-istudenti, fejn ix-xufiera jistgħu jkunu sick eċċ …  Aħna nduru d-djar bħalma jdur kulħadd u jkun hemm ommijiet u missierijiet li jkunu jridu t-trasport minn wara l-bieb.  Jiġifieri it is a highly flexible situation li forsi għall-awditur jew għal min ma jkunx fix-xogħol, wara jidhru bħala żbalji, imma on that day ma jkunu żbalji xejn.  Jista’ jkun hemm nuqqasijiet li forsi jridu jitranġaw u nawgura li veru qed jitranġaw, imma wieħed irid jieħu dan fil-kuntest kollu.   

IS-SUR FRANS BORG:  Jien nippreferi li jwieġeb l-awditur għal dan aktar milli nwieġeb jien. 

THE CHAIRMAN:  Il-punt li qed isir huwa li l-awditur sa l-2007 għamel rimarki dwar dawn l-affarijiet però jidher li mill-2008 'il hawn, l-affarijiet ittranġaw ħafna.  Dan ifisser li sal-2007 ma kien hemm l-ebda pass ta' progress imbagħad saret l-enfasi mill-2008 'il hawn?

IS-SUR FRANS BORG:  Meta l-awditur ikun qed imexxi l-audit ikun qed jiltaqa' man-nies tagħna u jiġbor l-informazzjoni.  Għall-ewwel l-attitudni tan-nies tkun ftit miġbuda u forsi ma tingħatax informazzjoni mill-ewwel, però imbagħad l-awditur jibgħat il-management letter u wara jibda jkollna meetings regolari mal-NAO fejn naqbdu l-management letter biċċa biċċa - ħafna drabi waqt li jkun għaddej l-audit ħalli jekk ikun hemm ċerti difetti jibdew jitranġaw mill-ewwel – biex naraw fejn għandna d-difetti u nikkontestaw ċerti fatti li jkunu qegħdin jgħidu.  Per eżempju, li huwa ċert huwa li ma tistax taqbad u tiddividi 6 miljuni b’253 u ġġibha average ta' 23 għaliex aħna nafu li t-trasport ma jinħadimx hekk għax inti għandek tfal minn areas differenti u jista' jkollok private ta' 40 u tgħabbi 30 jew 25 fiha għax minn dik l-area daqshekk ikun hemm tfal.  Ġieli kellna każi fejn ikollna nibagħtu trasport għal tifel wieħed għaliex ikun joqgħod f'area mwarrba. Jiġifieri aħna nkunu kontinwament għaddejjin niddiskutu mal-awditur u fil-fatt mill-management letter imbagħad jagħsru dawk il-punti li huma essenzjali.  Jekk wieħed iħares lejn il-management comments tagħna jara li dawn huma ħoxnin daqskemm huwa oħxon ir-rapport ta' l-awditur.  (Interruzzjonijiet)  Dażgur, dawn magħhom nagħmluhom u mhux biss ngħadduhomlom imma niddiskutuhom paragraph paragraph.  Fil-fatt f’wieħed mill-kummenti tiegħu l-awditur jgħid li  "Management initiated a process….", jiġifieri qabel ħareġ ir-rapport finali, l-awditur irrikonoxxa x'qegħdin nagħmlu għax konna ilna għaddejjin bi proċess ta' ġimgħat biex ma ngħidx xhur miegħu. 

ONOR. ROBERT ARRIGO:   Imma dan ħadd ma jkun jaf u jien irrid inkun naf li għaddejthomlu. 

IS-SUR FRANS BORG:  Iva, fil-fatt l-awditur fil-kummenti tiegħu jgħid li: 

“Management initiated a process of review of the whole transport system with the remit of providing a way forward to implement the recommendations set by the audit in the shortest time possible. 

Whilst corrective actions being taken to recover most of the over payments, .... ''  

- u l-maġġoranza kollha ġbarnihom – 

''...  management stated that greater checks are being introduced  ..." 

- dan  qabel ma  l-awditur ippubblika r-rapport –
"... and a new mode of operation is being put in place."  

- u fil-fatt poġġejniha -    

"In fact, a new reporting system is being piloted ...”,  

- għandi l-impressjoni li urejnihielhom – 

"... to ensure efficient transmission of information on school transport by educational establishments to the Accounts Section.".   

Hawnhekk nerġa' bl-akbar sinċerità nikkonferma li lill-NAO jien narah bħala partner u mhux bħala pulizija li qed jgħassisli u j'Alla jkollna aktar rapporti li jikxfulna d-difetti ħalli jkollna x'nirranġaw.  

THE CHAIRMAN:  Forsi jista’ jispjega ftit l-awditur.  

IS-SUR ANTHONY MIFSUD (Awditur Ġenerali):   Fl-ewwel parti aħna jkollna l-findings, jiġifieri x’sibna bid-difetti u x-shortcomings kollha, imbagħad niktbulhom u huma jirrisponduna u jgħidulna x'azzjoni jkunu qed jieħdu.  Irrid ngħid ukoll li ħafna mill-aċċenn li sar kien fuq l-improvement li ġie rreġistrat minn Settembru 2008 'l hawn li aħna ma vverifikajnihx imma s-sinjali u l-interess li ħadu l-ministeru tal-edukazzjoni wara li aħna ktibnilhom bil-findings tagħna, juru li l-affarijiet qegħdin jiġu rranġati.

ONOR. EVARIST BARTOLO:  Il-punt tiegħi kien li f’Diċembru 2002 kien diġà sar rapport u r-rapport kien indika sensila kbira ta’ shortcomings.  Jidher li dawk ix-shortcomings ma ġewx indirizzati sas-sajf li għadda.  

IS-SUR ANTHONY MIFSUD:  Ir-rapport tal-2002 kien a performace audit value for money mhux rapport annwali imma iva, hemm indikazzjonijiet li damu ma ġew indirizzati ċerti nuqqasijiet li kien hemm f’dak ir-rapport.

IS-SUR FRANS BORG:  Jekk tippermettuli allura nixtieq naqbad ir-rakkmandazzjonijiet li kienu saru fl-2002 … 

ONOR. EVARIST BARTOLO:  Per eżempju, l-overpayments.  Jiġifieri issa inti moħħok mistrieħ li minn Settembru 2008 ’il hawn m’humiex qegħdin isiru overpayments?

IS-SUR FRANS BORG:  Għalaqna ħafna.  Tant għandna moħħna mistrieħ – moħħna mistrieħ sa ċertu punt – …

ONOR. EVARIST BARTOLO:  Imma minn Settembru 2008 ’il hawn mhux sa Ġunju 2007.  

IS-SUR FRANS BORG:  L-overpayments li kellna qabel u li ġew identifikati  ġbarnihom u fejn kellna żbalji ġbarnihom ukoll.

ONOR. ALFRED SANT:  Kif jikkorru l-overpayments?  X’inhu l-mekkaniżmu kif isir overpayment?

IS-SUR FRANS BORG:  Aħna tant konna effettivi fl-overpayments li qed niġbru li għandna tliet ittri li qed jgħidulna li jekk se nibqgħu naqtgħulhom il-penali u l-multi, se jistrajkjaw.   Fil-fatt se naqralkom ittra li rċevejna fis-7 ta’ Jannar 2009 li tgħid hekk:

“Qed niktiblek f’isem l-assoċjazzjoni .... għar-rigward tal-qtugħ u l-multi relatati mas-servizz tal-ġarr tat-tfal tal-iskejjel skond il-kuntratt fil-perijodu Settembru-Ottubru 2008.

Fin-nuqqas ta’ dan, għaldaqstant ġentilment nitolbok sabiex tħallas lura ...”.  (Interruzzjonijiet)

Hawnhekk qed jagħmlu complaint għall-fatt li meta jaslu tard, issa qed nimmultawhom.  

ONOR. EVARIST BARTOLO:  Mhux hekk suppost li hemm fil-kuntratt!

IS-SUR FRANS BORG:  Imma huma qalulna li jekk ma nagħtuhomx il-flus kollha lura, qed jagħtuna avviż ta’ strike.  

ONOR. EVARIST BARTOLO:  Ma ħadux biżżejjed! 
IS-SUR FRANS BORG:  Imma din hija r-realtà tas-sitwazzjoni li qegħdin fiha.  Issa ħalli naraw kif iseħħu overpayments.  

Jien naħseb li kien hemm diversi fatturi għalfejn ġara dan.  Waħda minnhom kienet li s-sistema tar-rapportar mill-iskejjel kien ftit fjakk, u din nammettiha.  Aħna bdejna nissikkaw lill-heads biex jagħtuna r-rapporti però dawn kellhom struzzjonijiet trejdjunistiċi biex ir-rapporti ma jagħtuhomlniex għax ma kienx xogħolhom. U hemmhekk ġejna ftit handicapped.  Barra minn hekk kellna mbagħad difetti oħra fis-sistema tal-accounts tagħna fejn wieħed kien ikollu forsi mniżżlin 16-il ġurnata meta fil-fatt ikun għamel 14-il ġurnata.  Dawn issa qed induruhom kollha ħalli naraw fejn kellna difetti, però żgur li ma kienx hemm ammonti esaġerati.  Mill-miljuni kollha li ħallasna, l-overpayments kienu jammontaw biss għal inqas minn 1%.

ONOR. EVARIST BARTOLO:  Jekk immorru lura għar-rapport tal-2002 – ħalli jkollna benchmark fuqxiex nimxu u jekk imxejna ’l quddiem ngħidu li mxejna ’l quddiem – naraw li dak iż-żmien kienet saret assertion serjissima - ma nafx jekk id-diviżjoni kenitx ħadet passi fuqha -  li fl-2001 kien hemm overpayments ta’ 10%, li jiġu Lm100,000, carried out fraudulently, u qed nikkwota mir-rapport.  Fil-fatt ir-rapport jgħid li “these overpayments were carried out fraudulently”.  Jissemmew phantom routes u trips not performed ... 

IS-SUR FRANS BORG:  Jekk m’iniex sejjer żball - dak iż-żmien kien jonqosni tliet snin oħra biex insir segretarju permanenti u ma kontx qed niffolowja l-issue – dwar dawk kien hemm xi kawżi l-qorti u ħadd mid-diviżjoni tal-edukazzjoni ma ttella’ l-qorti u ħadd mid-diviżjoni tal-edukazzjoni ma nstab ħati; kien hemm nies oħra barra mid-diviżjoni tal-edukazzjoni li ttellgħu l-qorti però ħadd mill-uffiċjali tagħna ma kien ittella’.  Issa forsi wieħed jistaqsi jekk sarx biżżejjed u hawnhekk fejn naqbel mal-Onor. Bartolo li le, ma sarx.  Meta lħaqt jien ovvjament bdejt nidħol aktar fil-kwestjoni u l-ewwel punt li ħareġ kien il-kuntratt.  

Rigward l-istrengthening of the school transport section jien diġà spjegajt li aħna ppruvajna fuq li ppruvajna biex insaħħu din is-sistema u ppruvajna nsibu koordinatur, però  r-riżultat kien dak li diġà spjegajt.  
ONOR. EVARIST BARTOLO:  Ħalli l-ewwel ngħalqu l-biċċa tal-overpayments.  Jiġifieri inti qed tgħidilna li l-overpayments li kien hemm fis-sena finanzjarja 2007 li allura ssemmew f’dan ir-rapport ...

IS-SUR LEONARD SACCO (Director Corporate Services fil-Ministeru tal-Edukazzjoni, Żgħażagħ u Sport):  Dawk ġbarnihom.  

ONOR. EVARIST BARTOLO:  U jirriżulta li kienu qawwijin l-overpayments?

IS-SUR FRANS BORG:  Le, ma kienx hemm ammonti kbar.  (Interruzzjonijiet) Il-kelma “frodi” fl-2007 ma ssemmiet imkien.

ONOR. EVARIST BARTOLO: U hemm sistema ongoing biex naraw jekk fit-tliet xhur ta’ Ottubru, Novembru u Diċembru, 2008 kienx hemm overpayments?  Is-software system li ssemmiet taqbadha ħaġa bħal dik?  

IS-SUR FRANS BORG: Kieku kellna ċans konna nħaddmuhielkom hawnhekk għax ġibniha magħna biex inħaddmuha imma ma naħsibx li nistgħu.  

THE CHAIRMAN:  M’hemmx għalfejn.  L-importanti għalina hu li naraw li hemm improvement u riżultat.  Wara kollox dak huwa l-iskop ta’ dan il-kumitat.    

L-Onor. Mifsud.

ONOR. PHILIP MIFSUD:  Mr Chairman, jiena xtaqt nitlob ftit kjarifika.  Ir-rapport qed jgħid li kienet qed tintuża sistema ta’ ħames rati differenti għal trips differenti mingħajr ma kien hemm bażi kif kienet qed tiġi identifikata liema rata kienet tapplika.  Jien nixtieq li wieħed jagħti spjegazzjoni għal dan u jgħid jekk is-sistema għadhiex kif inhi hawnhekk jew inbidlitx u jekk hemmx bażi ta’ kif ir-rati jiġu stabbiliti b’mod differenti.

IS-SUR FRANS BORG:  Li tgħidli li ma kienx hemm bażi xjentifika, naqbel imma li tgħidli li ma kienx hemm bażi ma naqbilx.  Ħalli nispjega ftit.

ONOR. PHILIP MIFSUD:  Jien qed nikkwota mir-rapport.  
IS-SUR FRANS BORG:  Imma l-awditur jaf li jien ma naqbilx ma’ dik il-verżjoni; l-awditur għandu dritt jagħti l-verżjoni tiegħu u jżomm magħha u jien għandi dritt nagħti l-verżjoni tiegħi u ngħaddi l-kummenti.  Li tgħid li ma kienx hemm bażi jfisser li kienu qed isiru bl-addoċċ, però jien bil-kuxjenza tiegħi ngħid li, le.  Li kellek ftit rule of the thumb, iva għaliex ma konniex inkejlu u għadna m’aħniex qed inkejlu, però irridu naslu għal hemm.  

Biex nagħti eżempju b’mod sempliċi ħalli wieħed jara kif jiġu stabbiliti r-rati  - għalkemm jekk wieħed jistaqsini jekk dan huwiex mod xjentifiku ngħid li le, m’huwiex mod xjentifiku però huwa mod loġiku għalkemm wieħed jista’ ma jaqbilx miegħi – se nieħu ż-żewġ trips ta’ Birżebbuġa.  Hemmhekk għandna wieħed jitħallas bil-Lm5.52 u l-ieħor bil-Lm4.64.  Issa hawnhekk qed nitkellmu dwar vjaġġ b’xarabank li jgħabbi t-tfal u jagħmel diversi stops.  

THE CHAIRMAN:  Imma mhux skont il-kuntratt li tkunu għamiltu?  

IS-SUR FRANS BORG:  Iva, veru imma hemmhekk ukoll l-argument tagħhom huwa li huma raw il-kuntratt sħiħ fejn qed jingħad li se jdaħħlu Lm1.5 miljun.  Allura huma qed jgħidulna li jekk irridu naqtgħulhom skond il-proviżjonijiet tal-kuntratt, jagħmlulna kuntratt ta’ Lm3.5 miljun u naqtgħu kemm irridu!  Dak huwa d-diskors li nisimgħu aħna!  Mur issikkah fuq ir-rotta tal-Mellieħa għax tgħidlu li jmur kwarta qabel!  Jgħidli:  Agħmlu int!  Hekk jgħidli!  Jekk tgħidlu li hemm bus li ma marritx, jgħidlek:  Issa nagħmillek waħda tal-kartun u neħodhielek!  Ma nafux ma’ min we are dealing f’dan is-settur?!  Dan jgħidli:  Tgħid mhux se noqgħod ninżillek mill-Mellieħa għal Lm6 u nitlef trip ieħor!  Jgħidli:  Ma nagħmlux.  U allura jien x’nagħmel?  Inħalli t-tfal id-dar u ma neħodhomx l-iskola?  

Dawn huma fatti li niltaqgħu magħhom kuljum aħna.  Mur aqtagħlu Lm2 għax jasal ħames minuti tard, bit-traffiku li għandna!  Jekk tagħmel daqsxejn xita, kollha tard jaslu!  

ONOR. ROBERT ARRIGO:  U kemm hu t-total li jonfoq f’sena fuq it-trasport id-dipartiment tal-edukazzjoni?

IS-SUR FRANS BORG:  Ma nafx l-ammont eżatt imma aktar minn Lm1 miljun.  Imma l-argument tagħhom huwa li jridu Lm1.38 miljun bejniethom u huma kkalkulaw li jdaħħlu daqshekk u għalhekk dawn li-prezzijiet.  Malli bdejna naqtgħulhom ’l hemm u ’l hawn ...

ONOR. PHILIP MIFSUD:  Jiena nifhem li jkun hemm rati differenti imma jien li xtaqt inkun naf huwa l-ħsieb warajhom.  

IS-SUR FRANS BORG:  Iva, jien fhimt u għalhekk tajtek l-eżempju ta’ Birżebbuġa.  Għaliex Birżebbuġa wieħed jieħu Lm5.52 u l-ieħor jieħu Lm4.64?  Għax wieħed, minn Birżebbuġa jgħaddi mill-area ta’ Ħal Far u allura għandu iktar tul u għandu iktar stops u l-ieħor minn Birżebbuġa jitla’ ż-Żejtun.  Per eżempju, Marsaxlokk ukoll jitħallsu skont l-istops li għandhom; jekk wieħed ikollu ħafna aktar stops, minflok Lm4.64 tagħtih Lm5.52, jiġifieri 50c iktar.

THE CHAIRMAN:  Imma l-istops u t-trips minn post għall-ieħor tagħmluhom intom u tinnegozjawhom man-naħa l-oħra.  Issa jekk in-naħa l-oħra ma tkunx ippreparat l-assessment tagħha b’mod tajjeb, ma tistax imbagħad toqgħod tgħidlek li dak il-kuntratt ma tridx tosservah.  

IS-SUR FRANS BORG:  Ma tistax imma xorta tgħidlek u theddek u titfagħlek l-ittri u tavżak li se tistrajkja!

THE CHAIRMAN:  Imma jekk huma jiġu bi studju tajjeb min-naħa tagħhom u jagħmlu domanda akbar, xi tkun ir-reazzjoni tad-dipartiment?

IS-SUR FRANS BORG:  Fil-fatt huma għamlu studju ieħor b’domanda akbar u tawhulna u aħna bħalissa għaddejjin bil-meetings magħhom biex nevalwawh.  Huma qed jgħidu li l-5.6% żieda għad-diesel mhijiex biżżejjed u jridu bejn 15% u 25%.  Jien nifhem lill-awditur li jiġbdilna l-attenzjoni u Allaħares ma jagħmilx hekk, imma r-realtà fit-triq hija differenti. Din bħal meta teacher joħroġ mill-università, mhux tgħidlu biex jinsa kollox għax tkun qed tiżbalja, imma r-realtà tal-klassi hi differenti ħafna minn dik tal-ktieb.  U din nistgħu ngħiduha għal kull professjoni.  Jiena għandi t-tifla qed tistudja għal avukat, x’differenza meta tkun il-qorti għal meta tkun għadek qed tistudja!  

ONOR. EVARIST BARTOLO:  Rigward il-kwestjoni ta’ dawk li ma jipprovdux id-dokumenti fiskali li suppost jipprovdu, indirizzajtuha issa?  Il-VAT receipts u dawn l-affarijiet kollha bdejtu tieħdu ħsiebhom issa? 

IS-SUR LEONARD SACCO:  Dik il-problema inqalgħet għax konna deregistered imma issa qed jipprovduhomlna l-irċevuti.

IS-SUR FRANS BORG:  Jekk m’iniex sejjer żball każ wieħed kien hemm.

ONOR. EVARIST BARTOLO:  Anzi bil-maqlub, l-eċċezzjoni kienu qed jipprovdu l-fiscal receipts.

IS-SUR FRANS BORG:  Li l-maġġoranza ma kenux jagħtuna l-fiscal receipt I find it hard to believe and I have to check it.  Kif jista’ jkun?!  (Interruzzjonijiet) 

THE CHAIRMAN:  Ir-rapport qed jgħid li minn tlieta, wieħed ipprovda fiscal receipts, it-tnejn l-oħra ma pprovdewx.

IS-SUR LEONARD SACCO:  Issa wieħed biss mhux qed jipprovdihom u ktibnilu wkoll u għednilu li se nieħdu passi anke mad-Dipartiment tal-VAT jekk jibqa’ ma jipprovdihomx.  

ONOR. EVARIST BARTOLO:  Ir-rakkmandazzjoni li għandkom hawnhekk minħabba dik in-non compliance, hi li titkellmu mad-dipartiment tal-VAT. 

IS-SUR LEONARD SACCO:  Fil-fatt aħna ktibnilu u għednilu li jekk mhux se jipprovdihomlna sa ċerta data se nieħdu l-passi mad-dipartiment tal-VAT.

IS-SUR FRANS BORG:  Qed ngħidilkom jien stess li jekk jibqa’ ma jibgħathiex ħudu passi, ħalli mbagħad nirċievu ittra oħra b’theddida għal strajk, imma ibgħatulu. 

IS-SUR LEONARD SACCO:  Aħna tajnih deadline, Sur Borg.  
IS-SUR FRANS BORG:  Għada agħtuni meta hi d-deadline u neħodha f’idejja jien.  Mr Chairman, dan il-każ se nidħol fih jien, nara x’kienet l-issue eżatt u nara li l-liġi tiġi osservata għax jien ma nittollerax li l-liġi ma tiġix osservata u fejn ma kenitx qed tiġi osservata sar ħażin.  

ONOR. EVARIST BARTOLO:  Jiġifieri meta tħarsu lejn ir-rakkmandazzjonijiet li tħossu li issa bdejtu tħaddmu minn Settembru ’l hawn u lejn ir-rakkmandazzjonijiet li hemm biex is-servizz jibda jaħdem aħjar u jitjieb il-management eċċ, x’taħsbu li jonqos li jsir?

IS-SUR FRANS BORG: Mela issa għandna xenarju xi ftit differenti; għandna dan il-ftehim li jorbot liż-żewġ naħat sal-2010.  Jien nista’ ngħid li waħda  mill-ikbar għassa li għandna aħna hija proprju l-ġenituri għax meta t-tfal ma jkunux qegħdin jieħdu servizz tajjeb, iċemplu.  Jekk ngħidu li s-servizz huwa perfett u m’għandniex complaints, inkun qed nidħak bija nnifisi u bikom għax complaints ikollna.  L-iktar li jkollna għax il-karozza tasal xi ftit kmieni jew xi ftit tard.  Fejn imbagħad ikollna complaint li d-driver ma ġabx ruħu sew, nieħdu passi.  Issa bdejna naħsbu biex għal dawk it-tfal li jaslu kmieni nipprovdu - imma anke hemmhekk it-take-up huwa batut - teachers għas-supervision. Lit-teachers qed ngħidulhom biex jiġu dik is-siegħa jew nofs siegħa kmieni, jiftħu l-iskejjel u jieħdu ħsieb it-tfal u nħallsuhom bl-istess rata li jitħallsu għas-supervision ta’ nofsinhar.  Nista’ ngħid li t-take-up mit-teachers kien batut u aħna qed naħdmu u nagħmlu iktar propaganda.  Tajt ukoll instructions sabiex isir studju dwar kemm jiġi jiswa kieku kellna nżidu s-servizz jew intejbu r-remuneration u x’nistgħu nagħmlu biex inħajru iktar teachers.  Forsi jista’ jkun li għal nofs siegħa ma jiġux imma għal siegħa jiġu u jekk wara l-ħin tal-iskola jkun hemm kwarta ma jiġux imma jekk ikun hemm nofs siegħa jiġu.  Naturalment imbagħad irridu nikkwantifikaw l-ispiża tagħha u nispera li finanzi jifhmu d-diffkultajiet li jista’ jkollna.  Naħseb li malli r-rapport ikun lest u jkun f’idejna, se jagħtina wkoll suġġerimenti ta’ fejn nistgħu ntejbu u hemmhekk mbagħad aħna rridu naraw li ntejbu.  Irridu naraw ukoll kif se tolqotna r-riforma fit-trasport pubbliku għaliex li qed nisimgħu s’issa hu li l-karozzi tal-linja m’humiex se jibqgħu jipprovdu dan is-servizz u jien irrid nara din kif se tolqotni.  

ONOR. EVARIST BARTOLO:  Meta tiġu biex tagħmlu kuntratt ġdid wara l-2010, qegħdin tikkunsidraw jekk huwiex feasible li minflok ikollok sistema ċentralizzata, is-sistema tkun managed minn kull kulleġġ għalih?

IS-SUR FRANS BORG:  Din fil-fatt bdejniha fit-trasport tal-iskejjel speċjali, fis-sens li  fejn qabel kien joħroġ kuntratt wieħed, illum ħriġna tliet kuntratti differenti, wieħed għal San Miguel, ieħor għal Helen Keller u ieħor għall-Guardian Angel.   Huwa veru li llum qed nitkellmu fuq kulleġġi, però jekk ngħidu li wasalna żgur li ma nkunux qed ngħidu l-verità għax għalkemm hemm il-kulleġġi, l-istruttura għad jonqosha.  Per eżempju, jonqosha l-college administrator għax dan ma tistax tgħabbi fuq il-prinċipal u fuq il-head, li t-tnejn huma edukattivi, organizzazzjoni massiva li biex tmexxiha trid tagħmel il-mirakli. Għax bir-rispett kollu lejn l-uffiċjali tiegħi, il-ftit uffiċjali li hemm, naħseb li mirakli qed jagħmlu biex ifasslu dan il-programm. 

Meta s-sistema tal-kulleġġi tkun verament ingħaqdet u jkun hemm kollox f’postu, il-ħsieb hu – però irridu naraw issa kif se jiżviluppaw l-affarijiet – li t-trasport jiġi wkoll college based.  Eventwalment xi darba anke l-budget irid jiġi college based u tgħid hemm Euro1 miljun għal “dan” il-kulleġġ, Euro0.5 miljun għall-“ieħor” u l-kulleġġi kollha jmexxu l-budgets tagħhom.  Bil-liġi l-kulleġġi huma entitajiet, però għalkemm il-liġi qed tgħid hekk, fir-realtà għadna ma wasalniex.  U biex tasal trid timxi pass pass.  Veru li qattusa għaġġelija friegħ għomja tagħmel imma torqod ma tistax lanqas. Illum għandna l-kulleġġi organizzati u ffurmati u  l-ewwel biċċa xogħol kbira li kellna nagħmlu kienet li ngħallmu lill-heads u lit-teachers jaħdmu flimkien.  Jien ġej mill-qasam tat-teaching, għamilt 31 sena fis-servizz edukattiv, 22 sena minnhom għalliem, u nafu li l-klassi hija d-dominju tal-għalliem u class 1A ma taħdimx ma’ Class 1B, u sakemm ġibnihom jaħdmu flimkien u l-heads jaħdmu flimkien ....  L-ikbar battalja li kellna kienet meta semmejna l-kulleġġ Maria Regina u l-battalja kienet mal-head tal-iskola sekondarja Maria Regina għax ħadnilha l-isem tal-iskola!  Din qed ngħidha b’nofs ċajta imma tant tkun l-iskola tagħhom li anke l-isem Maria Regina ikun sar tagħha!  Fl-istess ħin hija ħaġa pożittiva wkoll, però issa s-sistema bdiet tindara għalkemm għandna tlieta jew erba’ snin oħra biex il-kulleġġi jieħdu l-forma li nixtiequhom.

MS. MICHELINE SCIBERRAS:  Li xtaqt ngħid huwa li bħala direzzjoni, aħna  l-prinċipali u d-diretturi taż-żewġ direttorati niltaqgħu regolarment flimkien f’kunsill u qegħdin nirrevedu issues rilevanti għall-edukazzjoni.  Meta nibdew eventwalment nippreparaw għall-ftehim il-ġdid, il-prinċipali ovvjament iridu jagħtu l-kontribut tagħhom u rridu nagħmlu t-tibdil li jkun hemm bżonn hemmhekk.  

Nista’ ngħid li fl-2008 iffokajna ħafna fuq reporting, recording, accountability, checks and balances u customer care biex anke l-complaints ikunu recorded u nagħtu risposta kemm jista’ jkun malajr u b’mod effettiv.  ‘Il quddiem nibdew inħarsu lejn il-ftehim fejn id-direttorati ovvjament għandhom kontribut qawwi x’jagħtu fir-reviżjoni ta’ affarijiet li jistgħu jimxu aħjar, u qed nesploraw ukoll il-possibbiltà tal-użu ta’ tracking systems, sistema ta’ GPS.  

ONOR. EVARIST BARTOLO:  Hija għolja xejn din is-sistema?

IS-SUR PAUL ATTARD:  B’dik is-sistema nkunu rridu l-koperazzjoni tal-operaturi għax inti trid l-apparat ġol-karozza, imbagħad għandek il-monitoring, jiġi recorded u allura ...

ONOR. EVARIST BARTOLO:  Ma tantx jaqbillu li jkollu din is-sistema.

IS-SUR PAUL ATTARD:  Imma hemm min iridha.  

ONOR. EVARIST BARTOLO:  Fil-livell ta’ skola min hu responsabbli għas-servizz bħalissa?  

MS. MICHELINE SCIBERRAS:  Il-kap ta’ l-iskola dejjem ikun ovvjament overall responsible, però ġeneralment ikun hemm assistant head jew senior teacher li jkollhom transport duties.

ONOR. EVARIST BARTOLO:  U l-fatt li kien hemm il-kumment li ħafna minnhom ma kenux jafu eżattament kif taħdem is-sistema, indirizzajtuh?

MS. MICHELINE SCIBERRAS:  Organizzajna seminars u għamilniha fi gruppi differenti ħalli tkun iktar hands on.

IS-SUR PAUL ATTARD:  Fil-fatt saru laqgħat għall-kapijiet tal-iskejjel qabel is-sajf, bil-bidu ta’ Settembru mbagħad għamilna laqgħat għall-iskrivani u s-segretarji, u għamilna kors ieħor issa għall-kapijiet il-ġodda.  Il-bieraħ għadhom kemm daħlu 25 skrivani oħra u lil dawn ukoll se nagħtuhom it-training.  F’dan it-training jiġi spjegat anke kif jaħdem il-kuntratt, x’japplika, x’inhi rotta, x’inhi amalgamazzjoni, xi jsir f’każ li t-trasport ma jmurx jew imur tard, eċċ.

MS. MICHELINE SCIBERRAS:  Aħna qed insibu, anke mal-prinċipali, li jekk huma ma jifhmux il-konsegwenzi u l-problemi li jkun hemm jekk ma jingħatax rapport fi żmien tlett ijiem, allura huma ma jarawhiex daqshekk importanti, imma jekk jifhmu s-sekwenza tal-proċess, il-proċess jimxi aħjar.  U qed insibu aktar kooperazzjoni min-naħa tal-iskejjel. 

ONOR. EVARIST BARTOLO:  Id-daily set-up organizzattiv, li kienet identifikata bħala l-akbar weakness, kemm fl-2002 u kemm f’dan ir-rapport, issa m’għadhiex aktar hekk?  

IS-SUR FRANS BORG:  Issa għandek l-iskejjel iktar involuti.  Hemm barra, f’kull skola għandek persuna li taf xi trid tagħmel.  Mela hemmhekk diġà sar improvement kbir.  Fiċ-ċentru għandek l-involviment ta’ Paul Attard u Mario Abela u l-iskrivana tiegħu fid-daily organisation, l-accounts fejn qabel kien jarahom uffiċjal wieħed, issa qed jarahom l-uffiċjal, l-assistent direttur u d-direttur jaqbad sample minnhom biex ikunu ċerti li qegħdin sew.  Qegħdin inkunu ċerti wkoll li anke d-different sections tal-accounts ikunu qegħdin jinformaw lil xulxin.  Mela jekk għandek kuntratt b’rati ġodda u qed imorru naħa, in-naħa l-oħra tkun taf x’inhu jiġri.  Jiġifieri qegħdin kontinwament ninfurmaw lil xulxin.  Imbagħad għandek ukoll id-Director Corporate Services li l-ħin kollu neħodlu rasu biex jiċċekkja “din” u “l-oħra”.  Barra minn hekk qed ninvolvu iktar lill-customer care biex il-complaints li jaslu, ma jaslux biss għand is-Sur Abela, imma jaslu wkoll fil-customer care u jiffolowjawhom huma anke mas-service providers.  Hemmhekk ukoll jonqosna xi ntejbu, però issa li nista’ ntejjeb għax issa għandi service manager ġdid li qed jorganizzali l-customer care u nista’ nagħtih iktar responsabbiltajiet. Mingħajr nies ma stajtx naħdem imma issa n-nies bdew jiġu in place.

THE CHAIRMAN:  Hemm iktar mistoqsijiet dwar din il-parti?  

ONOR. ROBERT ARRIGO: Nixtieq nitkellem dwar il-kwestjoni tas-seat belts fil-minibuses jew buses.  Għandna ħafna lmenti minn missirijiet u ommijiet fuq is-seat belts.  Ma nafx jekk intomx se tindirizzaw din il-kwestjoni.

IS-SUR FRANS BORG:  Jidhirli li dik qed tindirizzaha l-ADT, imma subject to correction.  Għalhekk aħna għedna li s-safe route to school policy qed tinħadem flimkien mal-ADT.  Hemmhekk qed issir policy flimkien mal-Ministeru għall-Komunikazzjoni fejn qed inpoġġu bil-qiegħda flimkien u niddiskutu, però waqt li qed niddiskutu qed nattwaw ukoll.  Qed naraw x’inhuma r-responsabilitajiet ta’ kull persuna, però filwaqt li qegħdin niddiskutu, l-ADT bdiet tagħmel rapport u għandha rapport sħiħ ta’ kemm-il inspection għamlet fuq is-seat belts, overcrowding, indafa tal-buses, il-mod kif ikun liebes ix-xufier u r-regolamenti l-oħra kollha tal-ADT.  Aħna min-naħa tagħna qed ngħidu lill-heads – irridu noqogħdu attenti għax fl-ebda ħin m’aħna qed ngħidu lil ħadd biex jagħmel kruċjati, qisna qegħdin fi gwerra bejn aħna u huma għax bi gwerra bejnietna ma naslux - ...  Jien mas-service providers niltaqa’ b’mod regolari.  Sal-bieraħ kont qed nitkellem maċ-chairman tal-UBS, Ray Bartolo, fuq problema li nqalgħet u sa siegħa wara ċempilli u qalli li ġiet solvuta.  Għandna kumitat li jiltaqa’ b’mod regolari meta jkollna dawn id-diffikultajiet u niddiskutuhom.  Irridu nikkreaw a win-win situation.  Jekk aħna nikkreaw a win-lose situation fejn nirbħu aħna u jitilfu tat-trasport, jew jirbħu tat-trasport u nitilfu aħna, it-tfal ibatu.  Aħna lit-tfal ma rriduhomx ibatu, anzi xi kultant f’dan il-pajjiż infisduhom xi ftit iż-żejjed.  

THE CHAIRMAN:  Mela wara li rajna din is-sezzjoni naħseb li nistgħu ngħaddu għall-ispecial schools transport u jekk nieħdu paġni 100, 101 u 102 paragrafu paragrafu kif inhuma elenkati, inkunu nistgħu nikklerjawhom aktar malajr. 

THE CHAIRMAN:  L-Onor. Bartolo.  

ONOR. EVARIST BARTOLO:  Jidher li l-eċċess għall-budgetary provision huwa qawwi.  Il-fatt li ġie exceeded bi kważi 33% kif tintrabat ma’ shortcomings fis-sistema?  Tintrabat ma’ domanda ogħla li l-budget oriġinali ma ħasibx għaliha?  Jew anke għax, per eżempju, kien hemm dak li jissemma fil-paragrafu ta’ wara, jiġifieri conflicting contracts fejn kien hemm mumenti u sitwazzjonijiet fejn daħlu kuntratti fuq xuxlin u tħallsu b’rati differenti?  

IS-SUR FRANS BORG:  L-ewwel domanda li wieħed mal-ewwel jistaqsi hija jekk infaqniex 33% iktar jew jekk il-finanzi tawniex 33% inqas.  Ir-realtà hi li mhux infaqna inqas imma l-finanzi ma tawniex flus biżżejjed għax jekk inħarsu lejn il-figura tal-expenditure fl-2006 naraw li kienet ta’ Lm250,000 mentri lilna tawna Lm200,000.  Jekk jien ma jkollix biżżejjed flus ma nkunx nista’ naħdem.

ONOR. EVARIST BARTOLO:  Allura x’ġara?  Tawkom supplementary jew għamiltu virements?  

IS-SUR FRANS BORG:  Le, għamilna virements.  Aħna nagħmlu l-business plan tagħna u ngħidu “dan” hu l-ammont li għandna bżonn.  Jien nifhem il-problemi tal-finanzi u meta jgħiduli biex nipprova ngħaddi b’li jagħtuni, nipprova nagħmel hekk, imma mhux dejjem ikun possibbli.

ONOR. EVARIST BARTOLO:  Issa l-mistoqsija tiegħi hija:  Iż-żieda li kien hemm twieġeb għal bżonn ġenwin jew inkella kieku s-sistema titħaddem b’mod iktar effiċjenti l-ispiża ma titlax daqshekk?  Qed nagħmel din il-mistoqsija għax hawnhekk jissemmew ċerti shortcomings illi kieku ma kenux hemm x’aktarx li dik il-figura ma kenitx tkun daqshekk qawwija.  

IS-SUR FRANS BORG:  Jiena li jkun hemm il-ħela b’mod konxju bir-responsabilità ta’ permanent secretary ngħid li mhuwiex aċċettabbli, ma naċċettahiex u nara li nagħmel minn kollox biex ma ssirx.  

ONOR. EVARIST BARTOLO:  Imma tissemma.

IS-SUR FRANS BORG:  Iva, imma li jkollok żbalji huwa uman u fejn intnefqu flus aktar minħabba xi żbalji, ġbarnihom.  Issa hawnhekk qegħdin nitkellmu fuq €7,000, jiġifieri din il-problema kbira ta’ li kien hemm żball li xi ħadd ipprova jgħaddina minn għajn il-labbra qegħdin nitkellmu fuq €7,000, u dawn ġbarnihom.  Iva, kien żball, qabadhom l-awditur u ġbarnihom.  Jien m’iniex se noqgħod nidħol fit-teknika kif sar dan l-iżball imma we are not talking of big money, qed nitkellmu fuq ftit flus u għalhekk ngħid li l-problema hija l-budget provision.  Issa forsi jista’ jkun hemm min jgħidli biex jekk ikun hemm tifel li għax ikun joqgħod f’post imwarrab u allura jiġi jiswilna xi Lm300 fis-sena ma nwassluhx u twasslu ommu.  Per eżempju, aħna għandna tifel li joqgħod il-Magħtab.  Jien naf li l-vann qatt m’hu tiela’ għalih dan.  Allura x’nagħmel?  Ngħid lil ommu biex twasslu n-Naxxar għax mhux se nibagħtlu trasport?  Jien m’għamiltx hekk imma bgħattlu taxi.  Qed nagħmel ħażin?  Forsi għall-finanzi qed nagħmel ħażin.  

ONOR. EVARIST BARTOLO:  Imma l-problema fuq is-Siġġiewi kienet mhux fuq il-Magħtab.  

IS-SUR FRANS BORG:  Privatament nistgħu nagħtukom l-ismijiet tagħhom kollha għax għandna file sħiħ bl-ismijiet.  Ħalli nispjega ftit kif kienu jingħataw u min kien jagħtihom.  Hemm żewġ formoli - formola A u formola B – li jridu jimtlew mill-iskejjel li jkunu jridu jordnaw trasport speċjali għat-tfal.  L-assistent direttriċi – u rrid ngħid li n-nies li kienu nvoluti kollha spiċċaw jew irtiraw bl-età u kien hemm ukoll min ħareġ on long sick leave meta ra li bdejt nissikka u allura n-nies li għandi miegħi huma kollha ġodda – kienet tirċievi t-talba mill-iskola - l-ispeċjalizzazzjoni tagħha kienet biss fuq hekk - teżamina l-każ u tiddeċiedi lil min nipprovdu u lil min ma nipprovdux trasport.  Malli hi tiddeċiedi, tinforma lill-uffiċjal tagħna u tgħidlu biex jipprovdu t-trasport.  U jien għandi l-listi kollha minn fejn kienu u jekk tridu nistgħu nipprovduhomlkom.

ONOR. HELENA DALLI:  Imma f’paġna 97 dwar l-ischool transport l-awditur qed jgħid li:

 “Service providers were being paid for picking up six (6) students by separate minibuses from relatively remote locations and dropping them off at pick-up points to join others boarding school transport.  Evidence of such requirement and of the number of students actually making use of such transport was not made available from the Transport Requirement Sheet submitted to the STS by the respective schools.”

Jiġifieri m’hemmx informazzjoni.  

IS-SUR FRANS BORG:  Hawnhekk qed jingħad li:

“Service providers were being paid for picking up six (6) students...” 

- hawnhekk qed naqblu għax huwa veru li nibagħtulhom minibus u mhux taxi għax tiġina irħas - 

“... by separate minibuses ...”, 

għax ta’ minibus inħallsu Lm4 u ta’ taxi nħallsu Lm10.

ONOR. HELENA DALLI:  Imma dan qed jgħid li tintbagħat minibus għal student wieħed.

IS-SUR FRANS BORG:  Iva, għax minibus jiġini Lm4 u taxi tiġi Lm10 u allura nippreferi nibgħatlu minibus milli nibgħatlu taxi.  Imbagħad ikompli jgħid hekk:

“... from relatively remote locations and dropping them off at pick-up points to join others boarding school transport.”  

Jiġifieri mill-Baħrija neħduh ir-Rabat jew mill-Magħtab neħduh in-Naxxar.  

“Evidence of such requirement and of the number of students actually making use of such transport was not available from the Transport Requirement Sheet submitted to the STS by the respective schools.”.

Mhux ma kienx hemm imma “was not made available”.  Li ġara kien li l-affarijiet tal-assistent direttriċi nkarigata minn dan is-servizz, inkluż il-file bid-dettalji ta’ kull tifel – li jien ġibt u qiegħed hawnhekk għandi jekk tridu tarawh – kienu magħluqa fl-uffiċċju tagħha, irtirat u ħadd ma kellimha. 

ONOR. HELENA DALLI:  Imma l-awditur qed jgħid li talab għal dik l-informazzjoni ...

IS-SUR FRANS BORG:  Imma hu talab dik l-informazzjoni lis-Sur Abela, is-Sur Abela ma kellux dik l-informazzjoni għax id-deċiżjoni ma kienx jeħodha hu imma kienet teħodha assistent direttriċi oħra mbagħad hu kien jagħmel nota fuq il-karti tiegħu li t-trasport ikun ġie ordered by Ms Aquilina, u allura ma setax jagħti dik l-informazzjoni.  Forsi l-iżball sar għaliex hu naqas li jiġbed l-attenzjoni għal dan.

ONOR. HELENA DALLI:  Qegħdin nitkellmu fuq servizz personalizzat għal sitt itfal u meta ntalbet l-informazzjoni ma ngħatatx.  

IS-SUR FRANS BORG:  Imma mhux għax l-informazzjoni ma teżistix jew ma kenitx.  L-informazzjoni ma ngħatatx għax ma kenitx available għand is-Sur Abela.  

ONOR. HELENA DALLI:  Imma aħna ma nafux min huma n-nies!  Il-kwestjoni hi li ntalbet  l-informazzjoni and it wasn’t available.  

IS-SUR FRANS BORG:  Iva, dak kien żball li seta’ poġġa lill-uffiċjali tagħna f’dawl ħażin meta ma kienx hemm għalfejn.  Jien ma nafx kemm saru diskussjonijiet fit-tul anke mad-direttur inkarigat mit-trasport, is-Sur Mallia, għax kieku s-Sur Mallia ġie avviċinat u ġie mistoqsi fit-tul dwar affarijiet li ma kellux risposta għalihom probabbilment kien jagħtihomlom dak iż-żmien.  

ONOR. HELENA DALLI:  Jiġifieri inti qed tgħid li għandek id-dettalji tat-taxi service li ngħata lil din l-istudenta mis-Siġġiewi u tista’ tgħaddihomlna?  

IS-SUR FRANS BORG:  Iva, għandna l-informazzjoni kollha u nista’ ngħaddihielkom issa b’mod privat.  

THE CHAIRMAN:  Jiġifieri effettivament meta jkollok request for individual service irid ikun każ speċjali u speċifiku u jgħaddi minn għarbiel sħiħ qabel ma tittieħed deċiżjoni.  

IS-SUR FRANS BORG:  Iva, ikun hemm rapport sħiħ fuq il-każ. Trid tkun iblah biex tibda t-tagħti t-taxis bl-addoċċ għax malli tagħti taxi waħda lil xi ħadd partikolari, l-għada ikollok għexieren jitolbuk waħda.  

MS. MICHELINE SCIBBERAS:  Nista’ forsi nispjega ftit it-titjib li għamilna f’din is-sena wara li ħareġ ir-rapport tal-awditur.  Issa qed ngħidu li r-rakkmandazzjoni dwar it-transport needs tat-tfal li jkollhom diżabilità fiżika joħroġ mill-istatementing board wara talba li jkun hemm mill-kap tal-iskola through the principal.  Jekk ikun hemm każijiet oħrajn li ma jkunux każijiet ta’ diżabilità - għax jista’ jkun hemm każijiet ta’ tfal, kif ġieli kellna, li jkollhom problema temporanja għax forsi jkunu weġġgħu u jkollhom mobility problem - il-kap tal-iskola through the principal jagħmel written request lid-direttur responsabbli mill-ischool transport.  Aħna nħossu li b’dan il-mod aktar qegħdin naċċertaw li dan is-servizz jingħata lil min verament għandu bżonn.  

ONOR. HELENA DALLI:  Nista’ nara l-oħra tal-Ħamrun li għal nofs il-vjaġġ is-service provider kien qed jitħallas bl-istess prezz ta’ vjaġġ itwal?

IS-SUR FRANS BORG:  Dak qbadnih u ħadnilu kollox.  Dak kien qarraq bina u s-sistema ma qabditux.  Dan kellna każ ta’ xi ħadd li kien qed jgħabbi tifla minn “hawn” s”hawn” ...  

ONOR. HELENA DALLI:  Kien iwassalha mill-Ħamrun sa Blata l-Bajda u jiċċarġja daqslikieku qed jiġborha mis-Siġġiewi! 

IS-SUR FRANS BORG:  Iva, dak qarraq bina u s-sistema ma qabditux u ma ġejniex informati.  Dan kellna lil xi ħadd li qed jgħabbi tifla mis-Siġġiewi għal Blata l-Bajda u aħna għednilu biex fit-triq, la qed inħallsuh, jiġbor tifla oħra mill-Ħamrun.  Sadanittant lil dik li kien jiġbor mis-Siġġiewi waqfet, baqa’ jgħabbi lill-oħra mill-Ħamrun, ma tkellem xejn, l-iskola ma nformatniex u baqa’ jieħu tat-trip kollu daqslikieku qed imur is-Siġġiewi.  X’ħin qbadnih - fil-verità naħseb li qabduh l-awdituri - ħadnilu dak kollu li ħallasnih żejjed.  

ONOR. EVARIST BARTOLO:  X’kienet ir-raġuni li dik l-istudenta mis-Siġġiewi attendiet biss sa Diċembru?  Kien hemm xi raġuni partikolari?  

IS-SUR FRANS BORG:  Ġieli jkollna xi ħadd li jkun kiser saqajh u għal perijodu qasir nipprovdulu t-trasport.  Ikollna każi wkoll ta’ xi tfal li jkunu daħlu l-Young Persons’ Unit (YPU) għal xi perijodu u jekk lil dawn ma nipprovdulhomx trasport jibqgħu hemmhekk.  Naturalment, meta dawn joħorġu minn hemmhekk, it-trasport inwaqqfuh.  Li qed nagħmlu issa biex niffrankaw huwa li qed nużaw it-transport pool tagħna.  F’każijiet fejn ix-xufier tagħna ma jkunx qed jipperikola x-xogħol tiegħu u nistgħu nwassluhom b’tagħna, minflok nibagħtulhom taxi, qed nibagħtu t-trasport tagħna.  

ONOR. EVARIST BARTOLO:  Jiena ġbidt l-attenzjoni fuq tas-Siġġiewi minħabba li f’paġna 101 hemm li:

“A taxi service provider was paid Lm16 (€37) daily for the entire scholastic year 2006/2007, allegedly for transporting a student residing in Siġġiewi who attended school in B’Bajda.  The foregoing student only used this service till December 2006.”.  

MS. MICHELINE SCIBERRAS:  Dik it-tifla partikolari kienet għamlet operazzjoni u meta neħħewlha l-pins u bdiet timxi iktar normali bdiet tuża l-mainstream transport.  Rigward it-tifla l-oħra tal-Ħamrun konna offrejnilha t-trasport mhux għax kellha diżabilità, imma għax kien hemm problemi fil-familja u kien hemm periklu li tista’ tinsteraq, jiġifieri it was for security reasons.

ONOR. HELENA DALLI:  Imma kieku min qed jieħu ħsiebha ġo Fra Diegu  tellgħuha fuq il-bus li tiġbor lill-istudenti l-oħra u marret l-iskola magħhom ma kenitx tagħmel differenza!  (Interruzzjonijiet)  Mhux anke minn taxi jistgħu jisirquha!  

IS-SUR FRANS BORG:  Iva, veru imma hemm differenza.  Id-difett hu li mat-trasport tal-iskejjel m’għandniex supervision.  Kieku għandna sistema ta’ supervision fuq it-trasport – u forsi naslu għaliha –  ....

ONOR. HELENA DALLI:  Lanqas fit-taxi m’għandha supervision, jista’ jistupraha.

IS-SUR FRANS BORG:  Kollox jista’ jkun, anke jekk tibgħatha bil-mixi tista’ ttajjarha karozza!  Imma x’nagħmlu allura?  

MS. MICHELINE SCIBBERAS:  Din kellha care order u kellna rakkmandazzjonijiet anke mingħand il-professjonisti li qed jaħdmu magħha.

IS-SUR FRANS BORG:  Biex inkompli fuq dak li kont qed ngħid qabel, jekk ikun hemm tifel fuq rotta fejn jien m’għandix trasport, però lil dan it-tifel inkun bgħattu f’dik l-iskola minħabba l-esiġenzi tal-iskola, jien obbligat nipprovdilu t-trasport.  Jekk ikun każ fejn omm talbet li t-tifel imur ġo skola oħra, jien nibagħtu però nagħmilhielha ċara li ma nipprovdilux trasport.  

ONOR. HELENA DALLI:  Però t-trasport li jmur l-iskola ta’ Blata l-Bajda jgħaddi mill-Ħamrun.  

MS. MICHELINE SCIBERRAS:  Imma mhux minn fejn kienet toqgħod hi.

ONOR. HELENA DALLI:  Imma jista’ jgħaddi minn hemm!  Daqskemm jagħmlu dawrien!

IS-SUR FRANS BORG:  Onor. Dalli, l-argument tagħna huwa li aħna bħala diviżjoni ħadna dik id-deċiżjoni li wieħed jista’ ma jaqbilx magħha, imma li fiċ-ċirkostanzi tal-mument ħassejna li kellna neħduha.  Naħseb li għandna jkollna ftit diskrezzjoni. 

ONOR. HELENA DALLI:  Aħna qegħdin nistaqsu għax it is taxpayers money,    wara kollox dak huwa xogħolna.

IS-SUR FRANS BORG:  Iva, imma fil-kuxjenza aħna ħassejna li t-tfal li jkollhom care order għal perijodu ....  

ONOR. HELENA DALLI:  Apparti li ġejtu misruqin. 

IS-SUR FRANS BORG:  Imma l-giddieb għomru qasir u anke l-ħalliel għomru qasir għax inqabad, però aħna dehrilna li fiċ-ċirkostanzi partikolari tal-każ lil din it-tifla kellna nipprovdulha trasport.

ONOR. EVARIST BARTOLO: Ħalli nerġa’ mmur lura għall-ewwel parti tal-paragrafu.  Il-kelma “allegedly” hemmhekk tfisser li intom ma ġġustifikajtux dak is-servizz lill-awditur, jiġifieri ma pprovdejtulux provi biex tiġġustifikaw ....

IS-SUR FRANS BORG:  Diġà spjegajna li dawn id-dokumenti ma kenux available għand is-Sur Abela u allura ma pproduċihomx.  Kieku konna nafu konna nipproduċuhom.  

ONOR. EVARIST BARTOLO:  Jiġifieri m’hemm l-ebda stanza fejn it-taxi service huwa VIP service.

IS-SUR FRANS BORG:  Naċċertak li le.  Jiena qatt ma aċċettajt pressures kemm ili permanent secretary.  Meta jsiru dawn it-tip ta’ pressures fuqi jkun il-mument li nwarrab jien.  

ONOR. EVARIST BARTOLO:  Jekk isserraħli rasi li żgur ma kienx hemm dan it-tip ta’ servizz ....

IS-SUR FRANS BORG:  Jekk inkun naf li jkun hemm nieħu passi immedjati.  Jekk ikun hemm u ma nkunx naf bih ma nkunx nista’ nieħu passi imma kif inkun naf nieħu passi fil-mument opportun.  

ONOR. EVARIST BARTOLO:  Għalhekk il-kontrolli huma importanti u għalhekk jien kont qed nistaqsi x’inhi l-organisation set-up u jekk l-internal controls li huma rrikkmandati min-naħa tal-awditur itteħdux. Sakemm nistgħu nwaħħlu f’tal-finanzi li ma tawx biżżejjed flus skont il-bżonn ġenwin, wieħed jagħmel pressjoni fuq tal-finanzi, imma l-importanti li ma jkunx hemm eċċess ta’ nefqa fuq servizzi li mhux suppost jiġu pprovduti.  

IS-SUR FRANS BORG:  Onor. Bartolo, meta dħalt jien fil-kariga u sibt assistent direttur li kellu karozza self-drive – u l-awditur din jafha – ħadt 12-il siegħa biex waqqafthielu.  Meta ngħid li qtajt l-ispiża bi 22% ifisser li għal kull  erba’ karozzi u nofs naqqast karozza.  Naqqast ukoll il-petrol allowance u l-ebda servizz ma waqaf.  

ONOR. HELENA DALLI:  U ta’ dawn ħadthom lura l-flus?  

IS-SUR FRANS BORG:  Iva, ħadnihom.

THE CHAIRMAN:  Mela għal-lum nieqfu hawnhekk u naġġornaw għal bħal-lum ħmistax fejn inkomplu fuq dan l-item.  

Qabel nagħlaq nixtieq inpoġġi fuq il-Mejda tal-Kumitat:

Extract from the Document “Texts Adopted” from the sitting of 18th December 2008 of the European Parliament – Resolution on the Council’s approach to revision of the European Anti-Fraud Office (OLAF) Regulation.

Nirringrazzjakom.  

Fid-8:57 p.m. il-Kumitat aġġorna.

